ER COF AM HEROD

-
gan Catrin Roberts
Cefndir Beiblaidd:
Actau 12:20-23
Cymeriadau:
2 Iddew o Gesarea

Iddew 1:
Wyt ti wedi gweld yr hysbyseb y tu allan i’r palas?

Iddew 2:
Do.  Un arall o’r hen deulu wedi mynd!

Iddew 1: 
Ie.  Sawl un ohonyn nhw wyt ti’n cofio?

Iddew 2:
Dw i’n cofio Herod Antipas a Herod Philip.  Roedd Taid/Tad-cu yn cofio Herod Fawr. Dyna  ti gymeriad!  

Iddew 1:
Pwy?  Dy daid/dad-cu?

Iddew 2:
Na!  Herod Fawr.

Iddew 1:
Cymeriad?!  Dw i ddim yn meddwl bod lladd plant Bethlehem yn dangos cymeriad!  Llofrudd oedd Herod Fawr, a dim byd arall!

Iddew 2:
Wel, ie. Ti’n iawn. Ond meddylia wedyn am yr holl adeiladau gododd Herod Fawr – Cesarea, y palas yn Jerwsalem, Caer Antonia, heb sôn am y gwaith ar y Deml.

Iddew 1:
Dim ots gen i am y gwaith yn y Deml.  Mae teulu’r Herodiaid yn ddrwg. Pob un  ohonyn nhw. Edrych di ar Herod Antipas, y mab. Yn priodi Herodias, gwraig ei hanner frawd, ac yna yn lladd Ioan Fedyddiwr am ddweud fod hynny’n anghywir!

Iddew 2:
Wyt ti’n cofio Peilat yn anfon Iesu o Nasareth ato adeg yr achos


llys?

Iddew 1:
Cofio fel ddoe!  Hen jôc wael oedd gwneud i Iesu druan wisgo clogyn crand a’i drin fel brenin.

Iddew 2:
Ond cafodd Herod ei siomi y diwrnod hwnnw.  Roedd wedi gobeithio gweld gwyrth, ond cadwodd Iesu yn hollol dawel.

Iddew 1:
Do.  (saib) Doedd Philip ddim yn berson rhy ddrwg.

Iddew 2:
Nac oedd. Ond chafodd Philip ddim rheoli. Yr unig beth wnaeth Philip druan oedd colli ei wraig i’w hanner frawd!

Iddew 1:
Mae hynny’n hen, hen hanes erbyn hyn.

Iddew 2:
Ydy. Ac mae Agrippa yn perthyn i hanes erbyn hyn hefyd.  

 Hen salwch rhyfedd iawn gafodd o.

Iddew 1 :
Beth wyt ti’n ei feddwl?

Iddew 2:
Un munud dyna lle roedd Herod Agrippa yn holl regalia’r brenin yn annerch pobl Tyrus a Sidon......

Iddew 1:
Roedd ei glogyn arian yn spesial, rhaid i ti gyfaddef!

Iddew 2:
.........a’r bobl i gyd yn ei ganmol i’r cymylau, ac yn ei drin fel hanner duw, a’r munud nesaf.......

Iddew 1:
Roedd o’n rholio ar lawr yn dal ei stumog. Dim ond pum diwrnod fuodd o’n sâl cyn marw!

Iddew 2:
Beth oedd yn bod?

Iddew 1:
Wn i ddim. Pryfaid yn ei fwyta’n fyw, meddai rhai.  “Grave intestinal disorder” oedd ar y datganiad swyddogol. Ond mae rhai yn dweud bod Duw wedi ei farnu!


Iddew 2:
 Duw wedi ei farnu?  Pam?

Iddew 1:
Am adael i’r bobl ei drin fel duw.  Cafodd ei gosbi am ei falchder. Doedd o ddim yn barod i gydnabod Jehofa.  Mae rhai yn dweud fod Duw wedi anfon angel i’w daro’n farw yn y fan a’r lle!  

Iddew 2:
Taw!   A dim ond yn 54 oed!

Iddew 1:
Dyna wers i bwy bynnag fydd yn dod i reoli yn ei le.  

Iddew 2:
Agrippa ei fab, ti’n feddwl?

Iddew 1:
Na.  Mae hwnnw’n rhy ifanc. Ond pwy bynnag ddaw, gobeithio y bydd yn well na’r hen Herod yna.


Tyrd!  Gad i ni fynd  i ddweud wrth y gweddill.  Efallai y cawn ni ddiwrnod o wyliau ar ddydd yr angladd!

Iddew 2:
Dw i ddim yn meddwl, rhywsut!

